
Anarana tsy re firy ny azy eo amin’ny Tantaram-pirenena. Zandary izy ary notendrena
handimby ny Jeneraly Paza Didier Gérard izy. Izy izany no Sekreteram-panjakana vaovao
ao amin’ny ministeran’ny Fiarovaram-pirenena misahana ny Zandarimariam-pirenena
(ZP) na koa SEG.

  

Ny 25 Aprily 2017 dia nampiantso ny mpanao gazety izy tao amin’ny Toby Jeneraly
Ramarolahy ao Betongolo. Izao ny fanambarana sy toro-marika nataony, izay tsy
mivoana tamin’ireo fanambarana izay nataon’ireo rehetra nialoha azy, kanefa tsy dia hita
firy ny fiovana fa toa vao maika aza nivaralila ny lafin’ny tsy fandriampahalemana eto
Madagasikara. Koa dia miandry fatratra izany isika vahoaka: hamely sa tsy ity Jeneraly
Girard ity? Sa ho kofehy hanara-panjaitra fotsiny ihany...?

  

  

Miarahaba sy misaotra anareo mpanao gazety ny tenako. 

  

Niantso anareo ny tenako satria ianareo mpanao gazety no maso mampahita ny vahoaka sy
sofina mampandre azy. Raha misy teny hampitaina amin’ny vahoaka dia tsy maintsy mandalo
aminareo. 

  

 Mitaraina mafy ny tantsaha amin’izao fotoana izao noho ny antony roa:

 1- Ao ny fandravana feno habibiana ataon’ny malaso ;

  

 2- Ao koa ny ataon’ny zandary sasantsasany manao asa mifanohitra amin’ny asa maha
zandary azy. 

  

 Ka eto ny tenako dia milaza mba ahafahantsika mandamina an’ity tanintsika ity dia tsy maintsy
ny ato anatiny aloha no alamina. 

  

 Samy mahalala isika fa ny asan’ny zandary dia ny hiaro ny vahoaka sy ny fananany. Ary
heloka bevava ho an’ny zandary ny minia manao asa mifanohitra amin’izany, sady mandoto ny
zandary rehetra. 

  

 Averiko indray mandeha, fa ny ZP dia miaramilan’ny lalàna. Natao hiaro ny vahoaka sy ny
fananany. Ka izay mihoa-pefy mandika an’io dia efa vonona ny tsy ho isan’ny
fianakaviam-ben’ny Zandary intsony. Tsy natao ho fitadiavam-bola ny asan’ny Zandarimaria, na
natao hanaporetana ny tantsaha, handravana ny fananany amin’ny fomba tsy mendrika. 

  

 Koa ambarako etoana fa manomboka mason’andro anio, izay minia manao asa mandoto ny
ZP dia efa nisafidy ny ho tsy anisan’ny fianakaviam-ben’ny zandary intsony. 
 Ny malaso no tsy azo tenenina, fa ny zandary manao ny asan’ny malaso kosa efa fantany ny
hiandry azy. 

  

 Tsy maintsy averina sy porofointsika zandary fa olona nisafidy hiaro ny vahoaka isika fa tsy
natao hampijaly azy. Namany fa tsy fahavalony, atokisany ary ho mamy hoditra aminy. Tsy hisy
intsony avy any ambanivolo ny teny hoe « aleo mifanena amin’ny malaso toy izay mifanena
amin’ny zandary ».

  

 Tsy misy afa-tsy izay ny fomba hiadiantsika amin’ity malaso ity. Ho mpirahalahy mianala isika.
Ny vahoaka hatoky zandary ary ny zandary koa hatoky vahoaka. 

Jeneraly RANDRIAMAHAVALISOA RAZAFINDRAMAITSO Girard

  

Sekreteram-panjakana ao amin’ny ministeran’ny Fiarovaram-pirenena 

  

misahana ny Zandarimariam-pirenena

